
VA LEVRIG-SKEUDENNOU
gant

MAODEZ GLANNDOUR

MIZ C’HW EVKEK

D eñved gwenn war an oabl 
D eñved gw enn war ar m or : 
E n ar fleü t archant 
E  sut an avel he levenez. 
H a g  ar bokedoù laezh, 
Kentañ da guriuziñ,
O  deus digoret o daoulagad.

KORNIG A R  SEKREDOU

Penstemon gwenn ha roz (!)
K en fresk ha dremmoù bugale, 
N a  lavarit da zen ebet 
E  karan dont da gomz ganeoc’h.

(1; A r Penstem on a  zo bleunioù bruluheñvel, gw enn ha roz, ruz  
zoken en eüseurtoù ’zo, tener ha flam m -m eurbet. Hirbad ez  in t  
dindan tem z-am zer Breizh, w ar an aod da vihanañ.

SKRITUR D I A N  AV

G ant troiadennoù ho nij 
Abaoe milvedoù,
Petore sekred a skrivit 
E n ur c ’harmm skrijus, 
Skreved an aod ?

A N  D E N  KOZH DIRA K  A R  MOR

O  va soñjoù, m ot dibaouez e  lusk. 
A n  houl anezhañ o tiruilhal war va zal.

EM SONJ A R  GOANV

1. E SPE R  W AR LOUEDONI

Su l kentañ an A zve n t !
O  milc'hwid a chw itell.
A n  nevez-amzec eo dija ?

2. E N V O R AD ENN

Touseg féal an eost, (!) 
Pelec’h emañ da di goañv 
M a rentin dit da vizitoù ?

(1) U n displegadur bennak a  dlean deoc’h amañ. E-pad an hañv  
diwezhañ, bem dez pe dost, pa ’z aen er-m aez da noz, e kaven w ar  
dreuzoù an nor, un touseg yaouank, bepred an hevelep hini ; doñv 
m eurbet e oa deut da vezañ, plijout a  rae dezhañ bezañ kem eret 
w ar balv va dorn ev it bezafi flouriket e benn, ha sellout a  rae ouzhin 
gan t e  zaoulagad aour, kaer m eurbet evel re tud e ouenn, digor-bras, 
ev it a  seblante din, gant ar blijadur. Goude Gwengolo, n ’ em eus ken  
g w elet anezhaü : e peseurt toull emaü, o c ’hortoz an deizioù tom m  ?

3. PR E D E R IA D E N N

Pa ziskenn  a r serr-noz,
Lamp enaouet bemdez,
E  c’hortozan an H ini 
E n deus prometet dont 
E vel ul taer.

Goafiv 1960-61.



VA-tNAN E-TAL 
D’AR MCR

gant

Vefa de BELLAING

Diskenn a ran w ar an traezh. A r heure eo, n ’ eo ket 9 eur 
c’hoazh. Tourist ebet w ar an aod, va-unan on koulz lavaret, 
nemet ur bagad bugale oc’h ober embregerezh korf dindan 
renerezh ur monitor, hag un den o livañ e vagig du-hont, tost 
d a  veg ar reier.

U n avel fresk a c’hwezh, a red ; un avel nevez-flamm, 
yaouank, ha n ’ eo ket kar, sur, d ’ an hini bounner a ruze dec’h 
d ’ abardaez, a glaske en em silañ, tomm he fenn, e-touez an 
hañverien labaskennet w ar an traezh, re gozh dija evit bezañ 
gouest da zispennañ an teltennoù. Houmañ a zo joaus ha 
sklaer, n ’ anavez netra eus ar vuhez hag he viloni. Amzer he 
devo fenozh d ’ober anaoudegezh ganto, ha neuze, kit ! d 'u n a n  
ail da zont antronoz vintin, unan hag a vo fresk, yaouank, 
nevez-flamm evit un devezh.

U r grogen a lufr dindan va zroad, na bravik eo ! He dastum 
a ran. Siwazh ! er-maez eus ar mor ez eo disked, disliv, da 
deurel ! Soñjal a ran e tud ’zo hag a seblant bezalñ ken 
pouezus o spered, ha n ’ int nemet didalvez er-maez eus o 
aergelc’h. D a betra e c’hellfent servijout evit buhez da zont 
Breizh ?

Pelloc’h, unan ail a sked souezhus. T ostaat a ran. Lavaret 
e vije, a-bell, un heol bihan o lugerniñ w ar an traezh. Heol, 
ya, met un asked anezhañ hepken, o parañ w ar un tamm gwer 
bennak. T ud  ’zo ivez evel-se, ha n ’ eus warno nemet ur wiskad 
lufrus a ro da grediñ int danvez prizius.

N ag a draoù a vez spurm antet evel-se o sellout ouzh an 
traoùigoù dilezet gant ar mor. Amañ ur grogen St Jakez, deut

eus pelec’h ? peseurt ergerzhadennoù he deus graet evit dont 
betek amañ ; peseurt donvorioù, peseurt aodoù he deus 
gwelet ? Zoken ma c’hellfe o c’hontafi ne blijfe ket din o 
c ’houzout. Petra vern din ! T raw alc’h eo gwelout anezhi 
amañ, e palv va dorn evel en ur c’havell kavet a-benn ar 
fin evit deraouiñ ur vuhez nevez w ar an douar. M arteze o 
deus boudoù ’zo meur a vuhez da ren ? M arteze goude bevet 
ur vuhez en dour eo ret dezho bevañ w ar an douar evit en em 
zasprenaiñ. Piv a oar ? Petra a ouzomp, ni, paour-kaezh tud, 
diwar-benn loened o deus gwelet kement a vroioù, treuzet 
kement a vedoù, a c’horventennoù meur ? M arteze emañ enno 
holl gened hag holl furnezh ar bed ?

M ont a ran davet ar bigi-bale. N ’ int ket dihunet c’hoazh, 
darn anezho a zo stouet evel laboused o kousket. Tam m -ha- 
tamm e teu a r mor d ’o sevel w ar o c’hein, branskellat a reont 
evel o tigeriñ o divaskell. Gwelout a ran o anvioù : « Roz 
Avel », « Gwenn ha Glaz », « Reder-Bro ». N a plijus eo reiñ 
un anv breizhek d 'e  vag, w ar zigarez ober « giz ar vro », 
neketa ? pa reer fae ouzh ar re « ken dizesk ma ne ouzont ket 
galleg zoken » !

Disul diwezhañ eo bet kemennet en iliz, da geñver Gouel 
V aria  H anter-E ost, e vefe kofesaet ouzhpenn e galleg, e 
saozneg, en alamaneg, hag e spagnoleg. Amañ, e Breizh, ar 
brezhoneg a zo mat da reiñ anvioù d ’ ar bigi, met ket da 
saveteiiñ un ene... Perak souezhiñ pa ouzer ne vez sellet nemet 
ouzh gwiskad hor bro ?

Sioul ar mor, sioul an aod. A r c’hasino e-tal d 'a n  draezhenn 
a zo evel marv, leun m’ eo e gorzailhenn gant sonerezh, 
dañsoù, soñjoù pounner ha diroll ket goet c’hoazh abaoe dec’h 
da noz, met an traezh a zo naet, gwalc’het mat. T rugarez mor 
divent !

Bremañ eo tomm, re domm endeo. Peder eur d 'abardaez. 
Re a dud w ar an traezh. D aoust ha n ’ hon defe ket aotre da 
gas kuit an dud se ’zo deredet evit aloubiñ aodoù Breizh e-pad 
3 miz ? Ya ; gouzout a ran, degas a reont arc’hant, ur bern 
arc’hant. A drugarez dezho e vez kresket priz pep tra, hag e 
vev ul lodenn vras eus Breizhiz. Evit an arc’hant-se —  ha ne 
dalv ket d ’ hor bro zoken —  eo ret deomp degemer an



306
aloubadeg-se ! A ! Pebezh plijadur a vefe krial dezho : « Kit 
kuit, ne fell ket deomp ho kwelout ken amañ, evel en ur vro 
trec’het, o saotrañ hon aodoù, o huchal en ur yezh a c'hloaz 
hon divskouarn, o tegas ho kizioù ha n ’ hon eus netra d ’ ober 
ganto ».

Dec’h e welen, peget w ar mogerioù kêr, skritelloù : 
« Grande fête folklorique, 3 bagad, 5 Cercles celtiques, cos­
tumes régionaux », hag en traoñ : « O rganisée par le Club des 
Pingouins, sous le patronage du Pastis Ricard ». Hirio am 
eus kejet w ar ar straed gant ur mignon broadelour, ha toullet 
kaoz gantañ. En ur glevout ac'hanomp, touristed o deus 
distroet o fenn, souezhet : —  « Estrenien a bep seurt a zo 
amañ » — o deus laret w ar hon divout. Bezañ kemeret evit 
estrañjourien en hor Bro !

C ’hoant grozmolat ha dantañ evel an tigr bac’het hag a wel 
tud o tostaat ouzh e gaoued...

Gouzañvomp anezho eta, en anv an ekonomiezh pe me oar... 
M et, me ho ped. yaouankizoù, na glaskit ket o zrevezañ. 
M erc’hed Breizh, karit ar mor evit e binvidigezh, evit e 
gaerded, evit ar yec’hed a zegas deoc’h. K arit an natur dre 
vras, karit he frouezh. Karit pep tra  hag a zo ho kwir vro. 
M irit ho karantez evito, ha n ’ it ket d ’he foeltrañ, d ’ he 
skignañ evit n ’ eus forzh petra, n ’ eus forzh piv. Spontet on 
o welout amañ kement a heñveledigezhioù gant B. B. pe 
A nnetta Vadim . Daoust ha ne vefe ket ur plac’h dezhi hec'h- 
unan ur bersonelezh, un dremm ? Daoust hag eo ret d ’ ur 
plac’h yaouank bezañ heñvel ouzh un ail evit bezañ kaer ? V a  
lezit da grediñ n ’ o deus ket ezhomm —  na c’hoant —  merc’hed 
Breizh da drevezañ n ’ eus forzh petore pompinell brudet evit 
bezañ merc’hed dedennus.

E-kreiz an draezhenn, un tiegezh —  tad, mamm ha bugale 
—  bodet en ur c’helc’h treset gant ur balig. Trem en a 
ran en o c’hichen. Saozon int, eveljust... Deut int a-benn da 
adskeudennañ o digenvez hollvedel w ar an tamm traezhenn- 
maü. T ud  a dremen dirazo, en-dro dezho, n’ eus forzh, chom 
a reont en o c’helc’h, difiñv, digas. Daoust ma ’z eo fentus 
a-walc'h, ne c'hellan ket mirout a soñjal e vefe brav m’ o defe 
ar V retoned lorc’h o bro evel m’ o deus a r Saozon.

Souezhus eo penaos pep hini a vir hag a ziskouez e demz- 
spered el lec’h m’ emañ. D indan un deltenn ruz un den a lenn 
ur romant polis. Diouzh e zremm laouen emañ-eñ a-du krenn 
gant gangsterien e levr, koulskoude e seblant bezañ klouarik 
e neuz. E  wreg a ra stamm, he c’hein troet d’ ar mor gant aon



307

rak an disterañ mouchig avel. Pin-uped a ra ardoù evit ma 
vefe sellet outo. Trem en a ra a r m arc’hadour kazetennoù : 
« Demandez France-Soir, France-Dimanche ! ».

Piv a soñj er mor, estreget evit mont da gouronkañ pe da 
vageal ? An aod a zo deut da vezañ ur vali vras chomet warni 
tud seizet gant ar wrez. A n traezh a zo lous, goloet a dammoù 
paper madigoù, dilhad o sec’hifi, korfoù eoulet. Pelec'h emañ 
a r grogen berlez gwelet er beure-m añ ? Dastum et gant ur 
bugel pe en em sanket don en traezh dre zoñjer ?

A r mor a zo skuizh gant kement a draoù fetis, heuget. Dont 
a ra dezhañ keuz eus un taol-reverzhi bras a skrapfe an holl 
dud-se d ’ o beuziñ.

A r mor en deus kemeret e zigoll. An draezhenn a zo evitañ 
e-unan bremañ evit an noz a-bezh. Pep boud a vev ez-leun, 
e vuhez lakaet dezhañ gant Doue. Piv a virfe outo da vevañ, 
bremañ m’eo aet an dud davet plijadurezhioù ail ? Trem enet 
int e-kichen ar c’haerded hag ar peoc’h, ha n ’ o deus ket 
gouezet en em vataat diwarno. Eürus ar re a gompren kened 
an noz.

A r stered a zo diskennet hag en em renket kichen-ha-kichen 
hed-da-hed ar c’hae, o kas un adskleur w ar ribl an dour. 
Steredennoù n ’ int ket ? Gouleier tredan an hini eo ? Petra 
vern ? Diouzh un noz ken kenedus, perak argas an hüñvreoù 
kaer ? Al loar a zo chomet a-ispilh, uhel, hec’h unanik. A-hont, 
ul ledenez vihan a zo ivez kelc’hiet gant ar goulaouennoù. 
Lavaret e vije ur wastell deiz-ha-bloaz bras-m eurbet aozet evit 
M ari-M organ. H a dont a raio-hi da c’hwezhan w ar ar 
flammijennoù ? : « Echu, échu ar gouel, kit pep hini d ’ ho 
korn. D istreiñ a ran d ’ am feurbadelezh, distroit c’hwi davet 
levenez touellus ar bed ».

Lipat ha peurlipat a ra ar mor e damm traezh dindanaü, 
heñvel ouzh ur vamm ourz d ’ he mennig, evit peurskarzhañ 
anezhañ eus pep saotr, eus an disterañ roud denel.

D aoust hag e vefe un hufivre re gaer soñjal e vo kemmet 
a r bed a-benn arc’hoazh ha ne vo ennañ hiziviken nemet 
peoc’h ha kened ?

•v. Kenderc’hel a ra ar mor da beurlipat an traezh e sioulder 
an  noz. M orse ne vo re naet, re c’hlan...

E ost 1961.



ALFRED
gant

Yeun ar GOW

Anv-tiegezh an A lfred-se a gomzin anezhañ a oa Glevareg, 
un anv stank a-w alc’h e-touez tud ar barrez. E  anv-badeziant 
eo a gaven iskis, rak dianavez-krenn e oa dre ar vro, ken 
dianavez ma kreden e oa bet digaset eus kêr, gant ur 
brabañser a baeron troet gant an orbidoù. N e oa anavezet 
A lfred nemet dindan e anv bihan, padal e rae an holl ouzh e 
wreg, d ’an ampoent mestrez « Hôtel ar Groaz W enn  », an 
itron Glevareg.

D ’ ar mare ma teraou ma danevell, n ’ em boa, koulz lavarout, 
nep anaoudegezh eus Alfred. H er gwelout a raen bemdez, 
koulskoude, o vont d ’ ober un droiadig baie w ar an hent a 
gase d ’ ar porzh-houarn, met morse n ’ em boa bet tro da gomz 
outañ. Kozh-kozh e oa hag e kerzhe, harpet gant e vazh, o 
ruzañ e dreid ouzh an douar. Korfet bihan ha chouket gant 
samm e oad, treut ha sec’h ha roufennet e groc’hen, ne oa 
anezhañ nemet ur relegenn zister gwisket laosk gant u r  
vlouzenn c’hlas o tiskenn betek hanter e ziou vorzhed. H a 
w ar e vlev louet ha chomet stank, e touge ur seurt kozh 
kalabôusenn anvet kasketenn.

Diouzh an dezrevell am eus graet deoc’h anezhañ, ne 
vezoc’h ket techet, moarvat, da grediñ e c’hellje kavandenn 
ur c’hozhiad seurt da hennezh bezañ deuet mat d ’ ar c’hrenn- 
ardig a oa ac’hanon, troet hepken gant al levrioù burzhudus, 
displeget enno, en un doare ken plijus, chañsoù sebezus 
kantreerien galonek o redek broioù gouez Afrika, pegadoù 
Krec’hin Ruz Amerika ouzh an alouberien wenn ha taolioù 
kaer brezelourien an amzer gozh. Setu, koulskoude. ar pezh a  
c'hoarvezas, rak, entanet ha diduet gant ar pezh a gontas din 
eus e vuhez tremenet, her c’hemeris, e gwirionez, evit ur

gouron eus a r seurt na oa mui w ar an douar. D ’ am meno e 
oa marv ar ouenn anezho pell a oa ha ken souezhet e voen 
o kavout un den ken sebezus hag A lfred ha ma vijen bet o 
welout, o tremen w ar an hent, ur m arc’heger harneziet eus 
am zer ar Brezelioù evit ar Groaz.

W ar-d ro  ar bloaz 1909 e oa hag ur c’hrennard daouzek 
vloaz e oan neuze. Diwar ul lamm tapet ganin yaouank-flamm, 
e oa deuet ma glin kleiz da c’hori, pa n ’ en devoa ket gouezet 
ar medisin, un den diouiziek anezhañ, ober w ar e dro. M a 
amzer a dremenen o lenn w ar ur gador hir ha, pa veze kaer 
an  amzer, ez aen, w ar goust ma bizhier loaek, da azezañ er- 
maez, dirak an ti, w ar ar skaoñ lazhañ moc’h, ha da astenn 
warni ma gar glañv.

U r wech edon evel-se, gant ur sizailh, o tidroc'han eus un 
delienn baper vras an tresadennoù a liv a oa warni, soudarded 
eus amzer Napoléon III, m’ am eus soñj, pa welis A lfred o 
tiskenn gant e hent. W a r  e bouezig e teue, o vouskomz outañ 
e-unan evel ma oa boazet d ’ober, ar pezh na oa ket souezhus, 
ken niverus ail e oa an eñvorennoù a firbouche en e benn, ha 
ken dibaot ar re a deurveze o selaou.

Dirak an ti e harzas da gerzhout hag e teuas da azezañ em 
c’hichen, w ar a r skaoñ lazhañ. Ha, goude un nebeud komzoù 
diwar-benn an amzer, e tennas ur yalc’h-vutun eus e c’hodell 
hag e leugnas e gorn, ur c’hornig pri bitous, war-bouez nebeut 
hiroc’hik eget e fri. Pa voe tanet gantañ e vutun, e paras e 
zaoulagad w ar ar skeudennoù edon o tidroc’han.

Blivaat a eure e sell hag e zremm a vavaas kerkent. Evel 
yaouankaet e oa en un taol, e-giz ma vije bet gwad nevez o 
tont da dommañ e galon. « N ’ emañ ket ma lunedoù ganin, » 
emezañ, « met anavezout mat a ran  an holl wiskamanchoù 
arme-se. An den-mañ a zo ur soudard w ar droad, ur soudard 
a linenn, evel ma veze lavaret neuze. Hemañ, u r chaseour w ar 
droad ; an trede, ur c’hanolier. A r re-m añ a zo m arc’hegerien : 
houzarded, dragoned, kuiraserien... Setu ar c’hoaferien, 
paotred hag a denne d ’ an uhlaned gant o zokarnoù plat... 
Hemañ, mantellet ruz, a zo ur spahi ; egile, gwisket glas, un 
turko... H ag amañ, ur zouav... ar gwellañ anezho eus a bell, 
heñ eo, hep mar, ar c’halonekan soudard a oa er bed... »

E  vouezh a oa birvidik ha fromet ha gant fouge e komze : 
« Gwechall, em amzer-me, » emezañ, « ne oa nemet teir

rejim antad zouaved, an dibab eus ar baotred dispont. Ne 
zougent ket niverennoù w ar o bonedoù ruz pe chéchia na w ar 
o chupennoù evel ar soudarded ail w ar o c'hepioù pe 
galabousennoù. D re ur merk a liv disheñvel gwriet tost da 
c’hodelloù ar chupenn, e veze anavezet ar rejimantadoù 
zouaved. Bez’ e oa glas ar merk-se evit ar gentaü, gwenn evit 
an eil ha ruz evit an deirvet, da lavarout eo livioù banniel 
Frañs... Ne oa nemet ar vegenn eus ar wazed yaouank hag o 
deveze an enor da zougen dilhad ar rejimantoù-se brudet dre 
a r bed holl... »

G ant kerse hag hiraezh e komze, e zaoulagad oc’h heuliañ 
ar vogedenn ch ias  a save d ’an nec’h eus e gorn-butun. 
Sederaet, moarvat, gant an eñvor eus an darn blijusañ eus e 
vuhez tremenet, en devoa doare da vevañ en ur bed ail, pell 
kenañ diouzh an hini edo neuze ennañ. A r c’houn eus an 
amzer-se a lakae w ar e zremm ur sked laouen hag eürus ha, 
c ’hoantik da glevout hiroc’h, e c’houlennis outañ dizale :

« H a zouav oc’h bet 'ta gwechall, A lfred ?
—  Ya ! ma faotr, » emezañ lirzhinoc’h c’hoazh e vouezh, 

« hag e-pad ar gwellañ pevarzek vloaz eus ma amzer. Daou 
gonje a seizh vloaz pep hini am eus graet lerc’h-ouzh-lerc’h 
e-touez ar zouaved ha gwelet ganto a bep seurt e Afrika an 
Hanternoz, er M eksik hag e-doug ar bloaz dek-ha-tri-ugent 
ouzh ar Brusianed. »

H ag e kontas din ur bern traoù souezhus, an deiz-se hag an 
deizioù ail da c’houde, rak deuet e oamp da vezañ daou vignon 
eus ar c’hentan. Laouen e oa da vezañ kavet ennon ur selaouer 
aketus a gave didu gant e daolioù kaer hag e vuhez leun a 
chañsoù sebezus.

Pell a oa n ’ en devoa ket bet an eurvad da ziskoachañ den 
ail ken goubet ha me da deurel evezh kement ha ma raen ouzh 
an istorioù estlammus a ouie displegañ ken mat. An dud en 
oad her c ’hemere evit ur ranezenn hag a skuizhe gant e 
gaozioù. Hogen, me, ar c’hrennardig daouzek vloaz, ma 
spered leuniet a faltazi gant an danevelloù gwir pe ijinet a 
gaven el levrioù, her c’hemere evit ur gouron gwirion hag a 
chôme boemet ouzh e glevout.

Pa veze fall an amzer, e teue d’ am c'havout e korn an oaled, 
e lec'h ma vourremp o tommañ, e-ser rannañ kaoz, unan a 
bep tu d ’ur pod-houarnad avaloù-douar bihan o poazhat evit 
ar moc’h, w ar ur goc’had-tan sklaer. Dre ma tibune din e 
goñchennoù, e vutune A lfred gant e gorn pri ha dalc’hmat, 
e lec’h skopañ en tan, e tufe dizoare w ar an oaled, ar pezh

a zisplije kalz d ’ am mamm. Hogen re seven e oa ar vaouez 
vat evit kavout abeg ennan a vouezh uhel hag e tave w ar 
atapi divalo ar c’hozhiad gant aon da vezañ dizereat en e 
geñver. M a breur Fañchig, avat, ur c’hanfard dilu ha diardoù 
anezhañ, ne dae ket a-dreñv e gein da lavarout dezhañ ar 
pezh a soñje diwar e benn. M et pounner-glev e oa A lfred ha, 
moarvat, ne entente ket rebechoù ar paotrig. M ’ o c’hleve, ne 
daole ket nemeur a evezh outo hag e kendalc’he, ken gwazh 
ha biskoazh, da dufat dirazañ etre e votoù hag an tan. U r 
wechad, e sankas Fañchig poentennoù hir er skaoñ ma veze 
ma mignon kozh oc’h azezañ warni ha, pa zistroas hemañ d ’an 
ti antronoz, e voe heskinet e feskennoù gant ar broudoù lemm 
a oa er skaoñ. U r c’hrougnadenn gintus a laoskaas Alfred 
hag, en ur skrabañ e benn a-dreñv, e tapas ur gador da vont 
ganti da azezañ dirak ar pod-houarnad avaloù-douar hanter- 
boazh. D iwar neuze, e lec’h teurel e bouez w ar ar skaoñ 
trubard, e kave gwelloc’h e lakaat w ar dorchenn blouz unan 
eus kadorioù ar gegin.

Nouspet taol fentus biskoazh a c ’hoarias, en desped din, 
Fañchig ha ma breudeur ail, d’ an hini a raent outañ « ar 
ranezenn gozh », met netra n ’ hen dizonas diouzh an tech en 
devoa kemeret da zont du-mañ. Petra ivez a oa dezhañ 
helbikerezh bugale e-skoaz an eurvad a gave o tibunañ din e 
eñvorennoù kaerañ a dañven, diouzh ma zu, gant ar brasañ 
dudi ? N ’ eo ket, eta, an digouvi a glaske ma breudeur 
reiñ dezhañ en dije lakaet harz d ’ e zarempredoù gant ar 
c’hrennard yaouank her selaoue gant kement a evezh hag a 
blijadur. M orse kent, moarvat, ne oa bet selaouet e gomzoù 
gant den ail ken ranell ha me da glevout meneg eus darvoudoù 
iskis ha broioù dianav. Ha, setu perak e teujomp da vezañ 
gwir geneiled dre an ezhomm hor boa an eil eus egile, heñ da 
zezrevelliñ e varvailhoù ha me dre al levenez a roent d 'a m  
spered tuet d ’ ar faltazi. U n nerzh souezhus hor sache an eil 
war-zu egile, evel ma ra ar maentouch d ’ an houarn.

T re  pe dra eus e vuhez a gonte din bemdez, o vont d ’ un 
darvoud da unan ail, hep reizh nag urzh, met a-nebeudoù e 
veizis, tost da vat, penaos hag e pe zoare en devoa tremenet 
e amzer w ar an douar, ha setu amañ pehini a voe planedenn 
Alfred.

E 1859, d' an oad a ugent vloaz, e rankas A lfred Glevareg 
mont da dennañ ar bilhed evel ar baotred ail ganet en hevelep 
bloaz gantañ. Siouazh ! ur bilhed fall a dennas hag e voe 
kaset da ober e servi) soudard da V ro-A ljeria. D ’ an ampoent, 
avat, e pade ar c’honje seizh vloaz penn-da-benn ha n ’ eo ket 
eizh miz warn-ugent, evel bremañ, a r pezh a gaver gwall-hir 
koulskoude. N ’ eo ket gant levenez, eta, ez ae ar baotred 
yaouank da reiñ ar gwellañ bloavezhioù eus o buhez d ’ar 
Moloch didrugar ha mac’hom a rae sklaved anezho e-pad 
keit-all hag ivez alies, a r pezh a zo gwashoc’h, tud vac’hagnet 
ha korfoù divuhez. Rak, evel hirio an deiz, e veze stank neuze 
an tennoù gant gwazed ar M aghreb dare dalc’hm at d ’ en em 
zieubiñ diouzh yev ar C ’hallaoued.

Alfred, evelkent, un orin dispont ha dichal anezhaü, ne 
zisplije ket dezhañ nemeur bezañ kaset da vale bro. Souezhet 
meurbet e voe pa zilestras e kêr Aljer, anezhi, d ’ an ampoent, 
ur geoded vuzulmat rik a c’hiz kozh gant he straedoù strizh ha 
teñval, he ziez gwenn-kann o lintrañ dindan an heol berv hag 
he moskeennoù bolzet o zoennoù. D irak an dud eno e chôme 
alvaonet ouzh o gwelout gwisket iskis gant saeoù ha mantilli 
gwenn ha kabellet gant turbanioù a c’holoe dezho o fenn. H a 
pebezh saouzan o verzout ne weled eus ar merc’hed nemet o 
daoulagad du-pod a-us d ’ ar mouch a guzhe dezho genou ha 
fri. U r gwir sebez ouzhpenn arvestiü ouzh kêriz, an darn 
vrasaü anezho truilhek ha lous o dilhad, o tisheoliaü w ar ar 
straedoù e skeud an tiez.

N etra er gêr estren edo Alfred oc’h ober anaoudegezh ganti 
ne denne da Vreizh, a r vro kuitaet gantaü un nebeudig 
kentoc’h. A r wazed o devoa ezen a gerzhe a-c’haoliad w ar o 
loened, o zreid o ruzañ ouzh an douar, endra m’o heulie 
o gwragez sammet gant bec’hioù pounner. « A r c’hontrol 
bev, » a lavare, « eus a r pezh a weler du-maü, e lec’h ma ra 
a r baotred ar pep gwashañ eus al labour, ma ’z eo dizolo 
dremmoù ar merc’hed ha ma n ’ eo ket heñvel an dud, evel 
amaü, ouzh marmouzien kroc’henet rous ha divalo. » Ha, bep 
ur mare, e tregerne mouezhioù skiltr diwar lein ar moskeennoù 
bolzet kromm ha, kerkent, ec’h en em daole an holl da bediñ, 
troet w ar-du ar sav-heol. Evel-se eo e teuas hor c’henvroad 
da c’houzout e oa ar moskeennoù-se lec’hioù pediü pe ilizoù 
an Arabed.

Fougeet e voe da A lfred gant e zilhad-soudard nevez- 
flamm. A r bragoù, ur gwir sac’h anezhaü, a gavas, da gentaü, 
landrammus ha gwall frank da zougen. Hogen, pa geñverie

